
Uunga siunnersuut: Tapersiissutitalimmik inissialiortiternermut 

taarsigassarsititsisarneq pillugu Inatsisartut inatsisaat nr. xx, xx. xxx 2019-imeersoq 

(Ineqarnermut Attaveqaqatigiinnermullu Naalakkersuisoq) 

 

 

Akissuteqaat  

(Ineqarnermut Attaveqaqatigiinnermullu Naalakkersuisoq) 

 

 

Aappassaanneerneqarnera  

 

Inatsisartut Sanaartornermut Ataatsimiititaliaat allannguutissatut siunnersuummut 

isumaliutissiissuteqarpoq. Naalakkersuisut Inatsisartut Sanaartornermut Ataatsimiititaliaat 

allannguutissatut siunnersuummik suliarinninneranut qutsavigaat. 

 

Naalakkersuisut naammagisimaarlugu maluginiarpaat Sanaartornermut Ataatsimiititaliap 

isumaqatigiittup siunnersuutip akuerineqarnissaa inassutigigaa. 

 

Inatsisitigut illersugaanissaq pissutigalugu sallunaveeqqusiiffigineqarnissamut 

pisinnaatitaaffiliineq aallaavittut isigalugu pisortanut oqartussanut taamaallaat 

tunniunneqartariaqartoq, ataatsimiititaliap isumaliutissiissummi tikkuarpaa. Tamanna 

tunngavigalugu ataatsimiititaliap kissaatigaa, sillimmasiisarfiit illumi ikuallattoornissamut 

sillimmasiiffiusut taamatut periarfissinneqarnerannut Naalakkersuisut tunngavilersuutiminnik 

itisiliissasut. 

 

Pisortat taarsigassarsiarititaat nalikillilerneqarsimanngippata imaluunniit 

akilerneqarsimanngippata, BSU-mit illunut eqqartuussivikkut malersuinissaq imaluunniit 

sallunaveeqqusiussinissaq ajornarpoq.  

 

Tamatuma sillimmasiisarfiit BSU-mit illunit akiliussigallarnikkut aammalu 

pinngitsaaliissummik tuniniaanikkut sillimmasiissummik akilerneqanngitsumik 

akiliisinniarsinnaatinngilai.  

 

Peqatigisaanik aningaasalersuinermik suliaqarneq pillugu inatsimmi, Kunngip 

peqqussutaatigut nr. 1252, 15. december 2004-imeersumi Kalaallit Nunaannut 

atuutsinneqalersumi, kingullermillu peqqussummi nr. 1688, 16. december 2015-imeersumi 

allanngortinneqartumi, §60 malillugu sillimmasiissummut akilinngitsuukkanik 

akiitsoqaraluartut, sillimmasiisarfiit illumut ikuallattoornissamut sillimmasiissut 

atorunnaarsissinnaanngilaat.  

 

Illumut ikuallattoornissamut sillimmasiissutip akilerneqarsimanngitsup, illumit 

akiliussigallarnikkut tamatumalu kingorna pinngitsaaliissummik tunisinikkut, 

akilersinniarneqarsinnaasoq siunnersuutigineqarneranut tamanna tunngavilersuutaavoq.  

Aammattaaq oqaatigineqarsinnaavoq taamatut periarfissaqarneq aamma illunut 

sanaqataaffiusunut atuummat, takuuk illunut sanaqataaffiusunut taarsigassarsiat pillugit 

Inatsisartut inatsisaat nr. 28, 3. december 2018-imeersoq. 

 

Taamatuttaaq taarsigassarsiarititat taarsigassarsisunut tunniunneqartut, siunertamut 

atorneqanngissinnaanerat ataatsimiititaliap aarleqqutigaa. Inissiamik pitsanngorsaanermut 

akiliutit ”nerriviup ataatigut” akilerneqarsinnaannginnerat nassuiaqqullugu, ataatsimiititaliap 

Naalakkersuisut kaammattorpai. Tassunga tunngatillugu oqaatigineqarsinnaavoq, 

iluarsaassinissamut taarsigassarsiarititat siunertamut atorneqanngitsut 

pasitsaanneqarsimappat, taarsigassarsiarititat utertillugit akilerneqartussaammata.  

 

Piffissap nalikilliliiffiusussap ukiunit 33-nit 20-nut sivikillineqarneranut suut tunngaviunersut 

isumaliutigeqqullugu Aningaasaqarnermut Naalakkersuisoqarfiup Naalakkersuisunut 

kaammattuutigigaa ataatsimiititaliap paasivaa. Isumaliutersuutit taakkua 

aappassaaneerinninnermi saqqummiunneqarnissaat ataatsimiititaliap Naalakkersuisunut 

kaammattuutigaa. 

  

Taarsigassarsianik aqutseriaatsip allanngortinneqarsinnaaneranut tunngatillugu, tamanna 

aningaasaqarnikkut taamatullu allaffissornikkut sunniuteqarsinnaavoq, taamatullu piffissap 

taarsigassarsiarititat erniaqaratillu akilersugassaanngitsut nalikillilerneqarfissaata 

allanngortinneqarnera isumalluutinik atuinerulerfiusumik suliassaqalersitsissasoq, 

Aningaasaqarnermut Naalakkersuisoqarfiup tusarniaanermut akissuteqaammini 

eqqumaffigeqquaa. Piginnittut nikinneranni akiliutissat aammalu immikkut ittumik 

akiliutissat taarsigassarsianik aqutseriaatsimit aqunneqarsinnaanerat, taamaalillutillu 

aningaasartuuteqarnerulersitsisussaannginnerat paasissutissiissutigeqqullugu, 

Ataatsimiititaliap Naalakkersuisunut kaammattuutigaa. 

 

Ajoraluartumik paasineqarpoq siunnersuummi §32-ip danskisuuani, nammineq illulianut 

akiitsunut ”nedskrivning” atornagu, oqaaseq ”afskrivning” atorneqartoq. Tamanna 

tunngavigalugu Naalakkersuisut allannguutissatut siunnersuummik saqqummiussipput, 

taamaalilluni taaguut eqqortoq atorneqalissalluni. 

  

Illunut sanaqataaffiusunut nutaanut taarsigassarsiarititat ukiut 33-it, inatsisip atuutilernissaa 

sioqqullugu atuuttut, ingerlanerannut taarsiullugu, ukiut 20-it ingerlaneranni 

annikillisikkiartuaartinneqassasut, illunut sanaqataaffiusunut taarsigassarsiat pillugit 

Inatsisartut inatsisaanni nr. 28, 3. december 2018-imeersumi akuerineqarpoq. Allannguut 

taanna maannakkut nammineq illuliatoqqanut taarsigassarsiarititanut aamma atuutilissasoq, 

maannakkut siunnersuutigineqarpoq. Illu ukiuni 33-ini aaqqissuussinerup iluani 

allaffissornikkut aqunneqartussaanani, kisianni taamaallaat ukiuni 20-ini allaffissornikkut 

aqunneqartussanngorpat, tamanna allaffissornermik pisariillisitsisussaavoq. Ukiunit 33-init 

ukiunut 20-inut allanngortitsinermi aamma piginnittup inissiamik atuisinnaatitaanera 

nalinginnaasunngortinneqassaaq, taamaalilluni piginnittoq killilersuinertaqanngitsumik, 

sukkanerusumik tamakkiisumik atuisinnaatitaalissammat, tamatumalu kingorna illumik 

piginnittut allat tamaasa assigalugit nalinginnaasumik iluarsaassinissamut 

taarsigassarsinissamik qinnuteqarsinnaalissalluni. 

 

Taamatut oqaaseqarlunga Naalakkersuisut sinnerlugit immikkoortoq Inatsisartunut 

kajumittumik suliassanngortippara. 

 

 

 


